Өнчү

Авам, ачам бо чырык өртемчей кырынга чүзү-даа чок төрүттүнүп келгеш, кызыл-дустап чоруурда, база-ла куп-куруг чоруй барганнар. Аптаразында аът бажы алдын-даа, бөрү бажы мөңгүн-даа, шыгжамырынга шылыргай бүрү дег сая-сая акша-даа, аал-коданынга сыңмас алды чүзүн мал-даа меңээ арттырып кагбааннар.  
[bookmark: _GoBack]Арыда адааны-даа, өвүрде өжээни-даа чок, ажы-төлүнүң аргактыг мойнунуң кырынга аар, төлеп четпес өре-шире-даа чүдүрбейн, арат чонунуң аразынга  ажыл-үүлезин  арыг-чаагай  нүүр-биле  кылып  чорааш, дагның белин кудус кылгаш, кара довураан шуглак кылгаш, караан шимгеш, мөңге удуй бергеннер.
Авам аныяандан алдын хүнүнден чарылган. Ам мээң хар-назыным ооңуу-биле дең ийин. Ол дөртен алды кышты, часты, чайны үдээш, дөртен алдыгы күзүн уткуп тура, күскээр чайын хүннээректиг Сай-Суу хемниң сай-лыг эриин каапкаш барган. Ачам ооң соонда чээрби кышты улай чааскаан үдээн. Аныяк авамның, кырган ачамның сөөлгү чагыы кара чаңгыс болган:
«Тыва дылың, тыва чонуң, тыва чериң – ожууңнуң үш ыдык дажы ол-дур, оглум. Тыва чериң, тыва чонуң, тыва дылың – тынгарыкчы аржааннарың ол-дур, оглум. Тыва чон – чоорганың,  тыва дыл – кызыл тының, тыва чер – төрээн чуртуң. Олар үш сагыызының, тейлеп чоруур бурганнарың болур эвеспе, оглум. Бо ыдыктыг үш эртинени сеңээ өнчү кылдыр арттырдывыс. Ажы-төлүңге хайыралыг бо үш эртинени камныг, хумагалыг, арыг-чаагайы-биле өргүп дамчыдар сен».
Ада-ием кызыл-дустап чоруурда, аът бажы алдын-даа, бөрү бажы мөңгүн-даа арттырбаан.

